
Annotatsiya. Maqolada rivojlanayotgan mamlakatlar tajribalari asosida iqtisodiyotda asosiy kapitalga yo‘naltirilgan 
investitsiyalarni moliyalashtirishning xususiyatlarini ochib berishga harakat qilindi. Tadqiqqotda rivojlanayotgan 
mamlakatlarda asosiy kapitalga investisiyalarning miqdori oxirgi yillarda o‘sish tendensiyasiga ega bo‘lsada, YAIMdagi 
ulushida kamayish kuzatilganligi aniqlandi. Shuningdek, investitsiyalarning YAIMdagi ulushining kamayishi salbiy 
xarakterga ega emasligi, balki iqtisodiyotning yetukligi va sifat jihatdan o‘sishi deb baholash mumkinligi e'tirof etildi. 
Shuning bilan birga, tadqiqot yakunida tegishli xulosa va tavsiyalar berilgan.

Kalit so‘zlar: investitsiya, asosiy kapital, biznes muhiti, fiskal siyosat, eksport, import, tashqi savdo balansi, iqtisodiy 
o‘sish, mehnat unumdorligi, demografik dividend.
Abstract. The article attempts to reveal the features of financing fixed capital investments in the economy based on the 
experience of developing countries. The study found that although the amount of fixed capital investments in developing 
countries has had an increasing trend in recent years, their share in GDP has decreased. It was also recognized that 
the decrease in the share of investments in GDP is not negative, but can be considered as a sign of the maturity and 
qualitative growth of the economy. At the same time, the study concludes with relevant conclusions and recommendations.

Keywords: investment, fixed capital, business environment, fiscal policy, exports, imports, foreign trade balance, 
economic growth, labor productivity, demographic dividend.
Аннотация. В статье предпринята попытка выявить особенности финансирования капитальных вложений в 
экономике на основе опыта развивающихся стран. Исследование показало, что, несмотря на тенденцию к росту 
объёма капитальных вложений в развивающихся странах в последние годы, их доля в ВВП снизилась. Также 
было установлено, что снижение доли инвестиций в ВВП не является отрицательным, а может рассматриваться 
как признак зрелости и качественного роста экономики. Одновременно исследование содержит соответствующие 
выводы и рекомендации.

Ключевые слова: инвестиции, капитальные вложения, деловая среда, фискальная политика, экспорт, импорт, 
внешнеторговый баланс, экономический рост, производительность труда, демографический дивиденд.

K I R I S H
Asosiy kapitalga investitsiyalar mamlakatlar iqtisodiyotini modernizatsiya qilish, ishlab chiqarish quvvatlarini 

kengaytirish va raqobatbardoshlikni oshirish uchun muhim bo‘lgan uzoq muddatli iqtisodiy resurslardan 
biri hisoblanadi. Mamlakatning investitsiya muhiti va moliyalashtirish mexanizmlari iqtisodiy o‘sish va jadal 
rivojlanishni ta‘minlashda hal qiluvchi ahamiyatga ega. Rivojlanayotgan mamlakatlarda asosiy kapitalga 
investitsiyalarni moliyalashtirish moliyaviy resurslarni boshqarish, ichki va tashqi moliyalashtirish manbalarini 
samarali integratsiyalashtirish, shu bilan birga xorijiy kapitalni jalb qilish vositalarini shakllantirishni talab qiladi. 
Bu jarayonda biznes muhiti, instituttsional tuzilmalar, bank tizimi va xalqaro moliya institutlari rolining ta‘siri 
katta ahamiyatga ega bo‘ladi. 

Dunyo mamlakatlari o‘z iqtisodiyotlariga keng ko‘lamda amalga oshirgan investitsiyalari iqtisodiy o‘sishning 
muhim qismi bo‘lib qolmoqda. Ammo, uning dinamikasi mintaqalar va sektorlar bo‘yicha turlicha bo‘lib, global 
dunyodagi geosiyosiy va geoiqtisodiy o‘zgarishlar fonida ayrim davlatlarda asosiy kapitalga investisiyalar 

miqdori yuqori bo‘lib, ayrim davlatlarda kamayib bormoqda. “Jahon banki ma’lumotlariga ko‘ra 2024-yilda 
dunyo bo‘yicha asosiy kapitalga investisiyalar miqdori 25,7 trln. AQSH dollarini tashkil etgan” [1]. Jahon 
miqyosida taranglashgan ziddiyatlar, o‘zaro savdo urushlari, iqtisodiy noaniqliklar va investisiyaviy zaiflashuvlar 
ushbu tendensiyalarga ta’sir ko‘rsatmoqda. Shu o‘rinda jahondagi va mintaqalardagi to‘g‘ridan-to‘g‘ri 
xorijiy investitsiyalar oqimi milliy iqtisodiyotlar rivojlanishiga ham o‘z ta’sirini o‘tkazmoqda. “Rivojlanayotgan 
mamlakatlarga to’g’ridan-to’g’ri xorijiy investitsiyalar oqimi Afrika va Janubi-Sharqiy Osiyoda sezilarli darajada 
o’sishiga va G’arbiy va Janubiy Osiyoda, shuningdek, Markaziy Amerika va Karib dengizida o’rtacha o’sishga 
qaramay, 867 milliard dollarni tashkil etdi. To’g’ridan-to’g’ri xorijiy investitsiyalar oqimi Sharqiy Osiyoda (asosan 
Xitoyga) 12 foizga va Janubiy Amerikada 18 foizga kamaydi” [2] .

Bunday tendentsiyalar rivojlanayotgan mamlakatlar uchun asosiy kapitalga sarmoyalar jalb qilish va 
moliyalashtirish mexanizmlarini takomillashtirish muhimligini yana bir bor taqozo etadi. Bu mamlakatlar uchun 
tashqi moliyaviy resurslardan foydalanish, xorijiy investorlar uchun qulay muhit yaratish, davlat-xususiy sheriklik 
mexanizmlarini rivojlantirish kabi strategik yo‘nalishlarni tashkil etishni talab qiladi.

M A V Z U G A  O I D  A D A B I Y O T L A R  S H A R H I
Jahon iqtisodiy adabiyotida asosiy kapitalga investitsiyalarni moliyalashtirish masalasi iqtisodiy o‘sish va 

institutsional rivojlanish bilan uzviy bog‘liq holda talqin qilinadi. Amerikalik iqtisodchi D.A.Aschauer tadqiqotlarida: 
“davlat tomonidan infratuzilmaga yo‘naltirilgan investitsiyalar xususiy sektor faolligini rag‘batlantirish orqali 
iqtisodiy o‘sishni jadallashtiradi, degan xulosaga keladi. Uning fikricha, transport, energetika va kommunikatsiya 
sohalariga yo‘naltirilgan asosiy kapital sarmoyalari ishlab chiqarish samaradorligini oshiradi”[3]. Biroq ushbu 
yondashuv keyinchalik davlat xarajatlarining samaradorligi institutlar sifatiga bog‘liq ekanini inobatga olmagani 
uchun tanqid qilingan.

W.Easterly va S.Rebelo  D.A.Aschauer qarashlarini qisman rad etib: “davlat investitsiyalarining iqtisodiy 
o‘sishga ta’siri har doim ham ijobiy bo‘lmasligini ta’kidlaydi. Ularning fikricha, investitsiyalarni moliyalashtirish 
samarasi mamlakatdagi fiskal siyosat, institutlar va bozor mexanizmlari rivojlanganlik darajasiga bog‘liq bo‘lib, 
rivojlanayotgan mamlakatlarda bu ta’sir zaif bo‘lishi mumkin” [4].

Shu bilan birga, W.Otieno va J.Aduda “to‘g‘ridan-to‘g‘ri xorijiy investitsiyalarning iqtisodiy o‘sishga avtomatik 
ravishda ijobiy ta’sir ko‘rsatishini inkor etadi. Ularning fikricha, mahalliy moliya bozorlari rivojlanmagan va 
texnologik singdirish qobiliyati past bo‘lgan mamlakatlarda xorijiy investitsiyalar asosiy kapitalni emas, balki 
qisqa muddatli moliyaviy foydani ko‘zlashi mumkin”[5]. Bu yondashuv to‘g‘ridan-to‘g‘ri xorijiy investitsiyalarning 
sifati masalasini ilmiy muhokama markaziga olib chiqadi.

Amerikalik olim J.E.Stiglitz esa global investitsiya oqimlariga tanqidiy yondashib: “rivojlanayotgan 
mamlakatlarda asosiy kapitalga investitsiyalarni moliyalashtirishda tashqi manbalarga ortiqcha tayanish 
iqtisodiy mustaqillikni susaytirishi mumkinligini ta’kidlaydi. Uning fikricha, investitsiya siyosati faqat kapital jalb 
qilishga emas, balki uni milliy iqtisodiy manfaatlar asosida boshqarishga qaratilgan bo‘lishi lozim” [6].

MDH olimlaridan S.Guriev tadqiqotlarida: “davlat institutlari va investitsiya muhiti MDH mamlakatlarida 
asosiy kapital sarmoyalari samaradorligiga ta’sir qilishi aniqlangan”[7]. Ukrainalik olim A. Shevchenko: 
“Ukraina va boshqa MDH mamlakatlarida davlat-xususiy sheriklik mexanizmlari infratuzilma loyihalari uchun 
muhim sarmoya manbai hisoblanishini ta’kidlaydi” [8]. MDH olimlari tadqiqotlari shuni ko‘rsatadiki, institutlar 
sifati, davlat-xususiy sheriklik va xorijiy sarmoyalar samaradorligi MDH mamlakatlarida asosiy kapitalga 
investitsiyalarning natijasiga ta’sir qiladi. Bu jahon olimlari fikrlari bilan uyg‘un, lekin milliy xususiyatlar va 
empirik ma’lumotlar qo‘shimcha kontekst beradi.

Shu tariqa, jahon olimlari investitsiyalarni moliyalashtirish masalasiga asosan institutsional va 
makroiqtisodiy yondashuv orqali yondashgan bo‘lsa, MDH  olimlari milliy amaliyot va tarkibiy muammolarga 
ko‘proq e’tibor qaratgan. Bu esa rivojlanayotgan mamlakatlar tajribasi asosida asosiy kapitalga investitsiyalarni 
moliyalashtirish mexanizmlarini kompleks va qiyosiy tahlil qilish zarurligini ko‘rsatadi.

T A D Q I Q O T  M E T O D O L O G I YA S I
Tadqiqot ishi olib borish jarayonida mantiqiy fikrlash, prognozlash, sintez, tizimli yondashuv, tarkibiy va 

qiyosiy tahlil, iqtisodiy taqqoslash, ilmiy umumlashtirish, statistik hisoblash usullaridan foydalanilgan.

T A H L I L  V A  N A T I J A L A R 
Asosiy kapitalga investitsiyalarni moliyalashtirish borasida rivojlanayotgan mamlakatlar tajribalari 

rivojlangan mamlakatlarnikidan farq qilgan holda bir qator o‘ziga xos xususiyatlarga ega. Moliyalashtirish 
xususiyatlariga ko‘ra, asosan davlat byudjeti va byudjetdan tashqari fondlar mablag‘lari, xalqaro moliyaviy 
institutlarning imtiyozli grantlari va kreditlari orqali amalga oshiriladi. Kapital bozorining chuqur rivojlanmaganligi 

uzoq muddatli mablag‘lar tanqisligini yuzaga keltiradi, bundan tashqari suveren mamlakat riskining yuqoriligi 
va tashqi qarzlarga bog‘liqlik darajasi ham yuqori. Institusional nazoratda ham muammolar mavjud, ya’ni 
investitsiya loyihalarining ishlab chiqilishi, moliyaviy va iqtisodiy jihatdan samaradorligi hamda ularning 
monitoring masalalarini aytish mumkin. Investitsiya faoliyatini amalga oshirishda axborot va ma’lumotlarning 
hamda tender savdolarining o‘tkazilish tizimining yetarlisha shaffof emasligi, korrupsiyaga qarshi kurashish 
chora-tadbirlarining samarasizligi bilan ajralib turadi. Bundan tashqari davlat-xususiy sheriklik munosabatlarida 
qonunshilikdagi kamchiliklar, risklarni katta qismini davlat o‘z zimmasiga olishi, strategik loyihalarda xususiy 
sektorni ishtirokining biroz cheklanganligi holatlari ham rivojlanayotgan mamlakatlar ushun xos xususiyatlar 
hisoblanadi.

Xorijiy investitsiyalarning ko‘proq tabiiy resurslarni o‘zlashtirish va arzon ishshi kushi mavjud tarmoqlarga 
yo‘naltirilishi, investitsiyalar samaradorligi bo‘yisha ijtimoiy va siyosiy maqsadlarning ustivorligi va 
investitsiyalarning iqtisodiy to‘liq baholanmasligi kabi holatlar ham uchraydi. Shu o‘rinda moliya-kredit tizimida 
ham o‘ziga xosliklar mavjud bo‘lib, ayniqsa, o‘tish davri iqtisodiyoti mamlakatlarida tijorat banklari kredit foiz 
stavkalarining yuqoriligi natijasida pul resurslarining qimmatligi, byudjet mablag‘larining to‘g‘ri ishlatilmasligi 
sababli katta miqdordagi byudjet defitsitining mavjudligi o‘z navbatida asosiy kapitalga investitsiyalarni 
moliyalashtirishni qiyinlashtiradi. Quyidagi 1-jadval ma’lumotlarida ayrim rivojlanayotgan mamlakatlar 
ko‘rsatkichlarini tahlil qilamiz (1-jadval).

1-jadval. Ayrim rivojlanayotgan mamlakatlarda asosiy kapitalga investitsiyalar miqdori dinamikasi (mlrd.AQSh 
dollari) [9]  

Mamlakatlar Yillar
2018 2019 2020 2021 2022 2023 2024

Jahon 22150 22740 22030 23580 24650 25090 25700
YaIMda ulushi % 25,4 25,7 25,6 24,0 24,1 23,5 23,1
Xitoy 5849,2 6090,9 6346,9 6598,6 6786,9 7020,0 7240,8
YaIMda ulushi % 41,3 41,8 42,3 36,2 37,0 38,4 38,6
Hindiston 861,4 839,1 777,0 941,1 1012,6 1119,2 1193,9
YaIMda ulushi % 31,9 29,6 29,0 29,7 30,3 30,8 30,5
Braziliya 286,6 290,5 278,5 339,2 355,2 326,4 364,0
YaIMda ulushi % 14,9 15,5 18,9 20,3 18,2 14,9 16,6
Indoneziya 353,1 361,4 336,5 350,2 364,3 383,3 411,9
YaIMda ulushi % 33,9 32,3 31,8 29,5 27,6 27,9 29,5
Meksika 288,9 276,6 225,9 251,5 270,0 312,4 322,7
YaIMda ulushi % 22,9 19,7 20,1 19,1 18,4 17,4 17,4

1-jadval ma’lumotlarini tahlil qiladigan bo‘lsak, ushbu rivojlanayotgan mamlakatlarda asosiy kapitalga 
investitsiyalar miqdori 2018–2024-yillarda o‘sish tendensiyasiga ega bo‘lsada, YAIMdagi ulushida 
kamayish kuzatiladi. Birinchi sabab, ushbu mamlakatlarda YAIMning o‘sishi ko‘rsatkichi asosiy kapitalga 
investitsiyalarning o‘sish ko‘rsatkichidan yuqori bo‘lgan. Masalan, Xitoyda 2024-yilda YAIM 18743,8 mlrd.
AQSH dollariga teng bo‘lib, 2018-yilga nisbatan 32,5 foizga o‘sgan. Ayni shu davrda, investitsiyalarning o‘sishi 
23,8 foizga teng bo‘lgan. Bu holat ayniqsa, Xitoy va Hindistonda xizmatlar sohasining o‘sishi, raqamli iqtisod, 
axborot texnologiyalari va ichki iste’mol kengayishi bilan bog‘liqdir. Ikkinchidan, kapital sig‘imli o‘sishdan 
samaradorlikga asoslangan o‘sishga o‘tish yuz bergan. Ya’ni, oldin zavodlar, fabrikalar va infratuzilmaga katta 
investitsiyalar yo‘naltirilgan bo‘lsa, yuqori qo‘shimsha qiymat yaratadigan raqamli texnologiyalar, innovatsion 
xizmatlar va inson kapitali ustuvor bo‘lgan. Ushinchidan, davlat infratuzilma investitsiyalari kamayib, xususiy 
investitsiyalar salmog‘i oshgan va iqtisodiy faollikni saqlab qolgan. Lekin, YAIMda investitsiyalar ulushi 
kamaygan. To‘rtinchidan, texnologik rivojlanish natijasida kapital samaradorligi oshgan, kamroq investitsiyalar 
bilan ko‘proq mahsulot va xizmatlar yaratilgan. Har bir dollar investitsiya birligi ko‘proq YAIM yaratgan. 
Mamlakatlar kesimida tahlil qiladigan bo‘lsak, Xitoyda asosiy kapitalga investisiyalar 2024-yilda 7240,8 mlrd. 
AQSH dollariga teng bo‘lib, 2018-yilga nisbatan 23,8 foizga o‘sgan. Iqtisodiy o‘sishga investitsiyalardan ko‘ra 
ko‘proq xizmatlar sohasi ulush qo‘shgan. Hindistonda ham axborot texnologiyalari va xizmatlar sohasi jadal 
o‘sishi yuz bergan. Asosiy kapitalga investitsiyalar 2024-yilda 1193,9 mlrd.AQSH dollarini tashkil qilib, 2018-
yilga nisbatan 38,6 foizga o‘sgan. Indoneziyada ishki iste’mol va resurs eksporti hisobiga YAIM ko‘proq o‘sgan 
bo‘lib, asosiy kapitalga investitsiyalar 2024-yilda 411,9 mlrd.AQSH dollarini tashkil etib, 2018-yilga nisbatan 
16,6 foizga o‘sgan. Umumiy xulosa shundan iboratki, tahlil olib borilayotgan ushbu davlatlarda asosiy kapitalga 
investitsiyalar miqdori oshgan bo‘lsada, investitsiyalarning YAIMdagi ulushi kamayishi salbiy xarakterga ega 
emas, balki iqtisodiyotning yetukligi va sifat jihatdan o‘sishi deb baholash mumkin. 

Rivojlanayotgan davlatlardan Xitoy Xalq Respublikasi misolida ushbu jarayonlar qanday amalga 
oshirilganligini ko‘rib chiqamiz.

Xitoy dunyodagi eng ko‘p aholiga ega davlat sifatida jahon iqtisodiyotidagi jarayonlarga muqarrar ravishda 
ta’sir qiladi. Iqtisodiy adabiyotlarda Xitoyning dunyoda o‘sib borayotgan iqtisodiy va siyosiy ta’sirini o‘rganishga 
bag‘ishlangan maqolalar tobora ko‘payib bormoqda. Xitoyning jadal iqtisodiy o‘sishi, birinchi navbatda, katta 
hajmdagi kapital qo‘yilmalar (katta ichki jamg‘armalar va xorijiy investitsiyalar hisobidan moliyalashtirilgan), 
shuningdek, mehnat unumdorligining yuqori o‘sish sur’atlari hisobiga turtki bo‘ldi. Bu tendensiya Xitoyning 
yalpi ichki mahsulot, sanoat ishlab chiqarishi va tovarlar eksporti kabi bir qator muhim iqtisodiy ko‘rsatkichlari 
bo‘yisha yetakshi bo‘lishiga va yildan-yilga o‘z mavqeini mustahkamlashiga yordam berdi.

“Xitoyning sanoat rivojlanishi tendentsiyalarini tahlil qilish, Jo Stadvyellning fikricha davlat sektori va davlat 
tomonidan tartibga solishning muhimligini ko‘rsatadi. Maykl Spens dunyoda iqtisodiy kuchlar balansidagi so‘nggi 
o‘zgarishlarni, boshqa narsalar qatori, nafaqat rivojlanayotgan mamlakatlarning muvaffaqiyatli rivojlanishi bilan, 
balki rivojlangan mamlakatlardagi iqtisodiy siyosatdagi xatolar bilan izohlash mumkin, deb hisoblaydi” [10].  

Zamonaviy iqtisodiy rivojlanish qonuniyatlarini tahlil qilib, P.Koxno va Yu.Yeninning ta’kidlashicha, Xitoy 
hozirda investitsiyalar va innovatsiyalar sohasida rekord darajadagi faollikni namoyish etmoqda va o‘ttiz yildan 
ortiq vaqt davomida iqtisodiy o‘sish bo‘yicha yetakchi bo‘lib kelmoqda. Xitoy iqtisodiyoti bozor munosabatlariga 
asoslangan bo‘lib, davlat boshqaruvi esa sotsialistik davlat modeliga asoslangan. Davlat investitsiya siyosatini 
yuritishda rejalashtirish ustun tursa, bozor munosabatlari o‘zini-o‘zi boshqaradi. Bu siyosat turli ijtimoiy guruhlar 
manfaatlarini jamiyat farovonligini oshirish maqsadi bilan birlashtiradi (2-jadval).

2-jadval. Xitoy iqtisodiyotining asosiy koʻrsatkichlari [11]  

Koʻrsatkichlar
Yillar

2018 2019 2020 2021 2022 2023 2024

YaIM (mlrd. dollar) 14147,8 14560,2 14996,4 18201,7 18316,8 18270,4 18743,8

Yalpi investitsiyalarning 
YaIMdagi ulushi (%) 41,3 41,8 42,3 36,2 37,0 38,4 38,6

Eksport (mlrd.dollar) 2499,4 2498,3 2589,95 3316,02 3544,43 3379,04 3577,22

Import (mlrd. dollar) 2132,85 2068,5 2065,96 2679,41 2706,51 2556,93 2585,97

Depozit foiz stavkasi,% 1,50 1,50 1,50 1,50 1,50 1,50 1,50

Kredit foiz stavkasi, % 4,35 4,35 4,35 4,35 4,35 4,35 4,35

Oltin valyuta zahirasi (mlrd.
dollar) 3072,7 3107,9 3356,5 3426,9 3306,5 3449,7 3455,6

2-jadval ma’lumotlaridan ko‘rinadiki, Xitoy yalpi ichki mahsuloti so‘nggi yetti yilda 4596,0 mlrd. AQSH 
dollariga oshgan. O‘z navbatida eksport va import ko‘rsatkichlarida ham o‘sish tendensiyasi kuzatilgan. 
Tashqi savdo balansi musbat bo‘lib, 2024-yilda 991,25 mlrd. AQSH dollarini tashkil qilgan. Asosiy kapitalga 
investitsiyalarning yalpi ichki mahsulotdagi ulushi ushbu yillar mobaynida o‘rtasha 39,4 foizni tashkil qilib, 
2023–2024-yillarda  Xitoy iqtisodiyoti tomonidan jalb qilingan investitsiyalar hajmi kamayishiga global 
makroiqtisodiy noaniqliklar va geosiyosiy ziddiyatlar, Xitoy ichki iqtisodiy restrukturizatsiya jarayonlari va ishlab 
chiqarish sektoridagi o‘sish sur’atlarining sekinlashishi sabab bo‘ldi. Natijada, mamlakatning yalpi investitsiyalar 
hajmi ham kamaydi.  Ammo, shunga qaramasdan Xitoy iqtisodiyotiga jalb qilingan yalpi investitsiyalarning 
iqtisodiy samaradorligini ijobiy deb baholashga asoslar bor. Bu yalpi ichki mahsulotning yillar davomida o‘sish 
tendensiyasiga ega ekanligi, tashqi savdo balansining musbat ko‘rsatkichga egaligi, oltin valyuta zahiralarining 
ham o‘sganligida ko‘rish mumkin. Bundan tashqari eksport va import ko‘rsatkichlarining tahlilidan ko‘rinadiki, 
2024-yilda eksport 2018-yilga nisbatan 43 foizga o‘sgan, shu yillarda import esa 21 foizga o‘sgan. Eksport 
ko‘rsatkichlarining o‘sishi investitsiyalardan samarali foydalanilganligini ko‘rsatadi.

Jahon investitsiya bozorida to‘g‘ridan-to‘g‘ri xorijiy investitsiyalar muhim ahamiyatga ega bo‘lib, milliy 
iqtisodiyotlarni rivojlantirishda xususiy xorijiy sarmoyalar vazifasini bajaradi. Ular ichki investitsiya resurslari 
cheklangan sharoitda va mamlakat iqtisodiy-ijtimoiy rivojlanishida muhim bo‘lgan strategik loyihalarni 
moliyalashtirishda jalb qilinadi. Albatta, buning uchun mamlakatda demokratik qadriyatlar ustun bo‘lgan, 
investitsiya faoliyatida milliy qonunchilik tizimi yaxshi ishlaydigan, xorijiy sarmoyadorlar uchun samarali 
imtiyozlar tizimi mavjud bo‘lgan investitsiya muhiti darkor (3-jadval).  

3-jadval. Rivojlanayotgan davlatlar iqtisodiyotiga jalb qilingan to‘g‘ridan-to‘g‘ri xorijiy investitsiyalar (mlrd. AQSh 
dollari) [12]

Mamlakatlar
Yillar

2018y 2019y 2020y 2021y 2022y 2023y 2024y
Xitoy 138,3 141,2 149,3 180,9 189,1 163,2 116,2
YaIMda ulushi % 0,99 0,98 1,02 1,06 1,06 0,90 0,62
Hindiston 42,2 50,6 64,1 44,8 49,4 28,1 27,6
YaIMda ulushi % 1,56 1,78 2,39 1,41 1,47 0,79 0,70
Braziliya 59,8 65,4 18,6 50,6 73,3 64,0 59,2
YaIMda ulushi % 3,12 3,49 1,26 3,03 3,75 2,94 2,72
Indoneziya 20,1 23,9 28,3 21,1 25,4 21,5 24,2
YaIMda ulushi % 1,93 2,13 2,67 1,78 1,92 1,57 1,73

3-jadval ma’lumotlariga ko‘ra, 2023 va 2024-yillarda to‘g‘ridan-to‘g‘ri xorijiy investitsiyalar miqdori oldingi 
yillarga nisbatan kamayganligini ko‘rish mumkin. Bu holat jahon investitsiya bozoridagi pasayish bilan 
izohlanadi. Xitoy iqtisodiyotida 2018 va 2022-yillar oralig’ida, hatto pandemiya davrida ham (2020-yilda 2019-
yilga nisbatan 8,1 milliard AQSH dollariga ko’p) to’g’ridan-to’g’ri xorijiy investitsiyalar hajmining o’sishi kuzatildi. 
Boshqa tomondan, Hindistonda pandemiya davrida bunday investitsiyalar hajmining pasayishi kuzatildi 
(2020-yilda 2019-yilga nisbatan -13,5 mlrd.AQSH dollariga kamaygan). 2024-yilda 2018-yilga nisbatan ham 
-14,6 mlrd.AQSH dollariga kamaygan. To‘g‘ridan-to‘g‘ri xorijiy investitsiyalarning  yalpi ichki mahsulotdagi 
ulushi so‘nggi yetti yilda Xitoyda o‘rtasha 0,95 foizni, Hindistonda esa 1,44 foizni tashkil qilib, mos ravishda 
Xitoyda 0,37 foizga Hindistonda esa 0,86 foizga kamaygan. Braziliya davlatida ham to‘g‘ridan-to‘g‘ri xorijiy 
investitsiyalarning oqimi 2020-yilda pandemiya ta’sirida 2019-yilga nisbatan keskin kamaygan (-46,8 mlrd.
AQSH dollariga). To‘g‘ridan-to‘g‘ri xorijiy investitsiyalarning yalpi ichki mahsulotdagi ulushi 2024-yilda 2018-
yilga nisbatan 0,4 foizga kamaygan. Indoneziya davlatida esa pandemiya sharoitida 2020-yilda 2019-yilga 
nisbatan to‘g‘ridan-to‘g‘ri xorijiy investitsiyalar oqimi 5,6 mlrd.AQSH dollariga oshgan. To‘g‘ridan-to‘g‘ri xorijiy 
investitsiyalarning yalpi ichki mahsulotdagi ulushi esa 2024-yilda 2018-yilga nisbatan 0,2 foizga kamaygan. 

Yana bir rivojlanayotgan yirik iqtisodiyotlardan biri bo‘lgan Hindiston iqtisodiyoti va investitsiya siyosatini 
tahlil qilib ko‘ramiz. Hindiston dunyodagi eng yirik rivojlanayotgan iqtisodiyotlardan biri bo‘lib, aholi soni bo‘yisha 
Xitoy bilan birga yetakchilik qiladi. U jahon iqtisodiyotida muhim rol o‘ynaydi va bir necha o‘n yillar davomida 
iqtisodiy o‘sish sur’atlariga, odatda, global o‘rtacha ko‘rsatkichdan oshib ketdi. Iqtisodiy rivojlanishning hozirgi 
bosqishida Hindiston jahon iqtisodiyotiga yaqinroq integratsiyalashuv va kuchli eksport yo‘nalishiga e’tibor 
qarata boshladi. 2010-yillarga kelib Hindiston jahon yalpi ichki mahsuloti va eksportdagi ulushini oshirishda 
sezilarli natijalarga erishdi, iqtisodiy rivojlanishning mintaqaviy markaziga aylandi. Biroq, global iqtisodiy 
inqiroz sharoitida Hindistonning eksport dinamikasi va iqtisodiy o‘sishi 2022-yilda sekinlashdi va 2027-yilgacha 
tezlashishi kutilmasligi bashorat qilinmoqda (4-jadval).

4-jadval. Hindiston iqtisodiyotining asosiy ko‘rsatkichlari [13]

Koʻrsatkichlar
Yillar

2018y 2019y 2020y 2021y 2022y 2023y 2024y
Kapital investitsiyalar (mlrd.dollar) 861,4 839,1 777,0 941,1 1012,6 1119,2 1193,9
YaIMda ulushi % 31,9 29,6 29,0 29,7 30,3 30,8 30,5
Import (mlrd.dollar) 640,30 602,32 510,24 760,9 897,55 858,84 915,19
Eksport (mlrd.dollar) 538,64 529,25 499,73 677,77 778,45 779,45 824,9
Tashqi savdo balansi (mlrd.dollar) -101,66 -73,07 -10,81 -83,13 -119,1 -79,39 -90,29
Infliyatsiya % 3,41 4,77 6,17 5,51 6,65 5,36 4,67

4-jadval ma’lumotlaridan ko‘rishimiz mumkinki, Hindiston iqtisodiyotida asosiy kapitalga investitsiyalar 
2024-yilda 2018-yilga nisbatan 332,5 mlrd.AQSH dollariga oshgan bo‘lsada, ushbu ko‘rsatkichning yalpi ichki 
mahsulotdagi ulushi oxirgi yetti yilda o‘rtasha 30,2 foizni tashkil qiladi. Hindiston tashqi savdo balansi manfiy 
bo‘lib, import savdo ulushi eksportga nisbatan ustunlik qilmoqda. Asosan, import tarkibida energiya resurslaridan 
neft va siqilgan gazni misol keltirish mumkin. 2024-yilda asosiy savdo hamkorlari Rossiya va Xitoy davlatlari 
hisoblanadi. Eksport savdolari 2024-yilda 2018-yilga nisbatan 286,26 mlrd.AQSH dollariga oshib (53 foiz), neft 
mahsulotlari, elektronika, dori-darmonlar, to‘qimashilik mahsulotlari va boshqa yuvelir mahsulotlarini tashkil 

qiladi. Inflyatsiya ko‘rsatkichlari 2024-yilda 4,67 foizni tashkil qilib, 2018-yilga nisbatan 1,26 foizga oshgan. Bu 
mamlakatda sanoat ishlab chiqarishi va qayta ishlash sanoatidagi past ko‘rsatkichlar bilan izohlanadi.

Hozirgi davrda Hindiston eng yirik rivojlanayotgan bozorlardan biri sifatida misli ko‘rilmagan iqtisodiy 
o‘zgarishlarni boshdan keshirmoqda. YAIM o‘sish sur’atlari yiliga 6-8% dan oshib borayotgani va 2030-yilga 
kelib uchinshi yirik global iqtisodiyotga aylanishi prognozlari bilan mamlakat nafaqat miqdoriy o‘sishni, balki 
chuqur tarkibiy o‘zgarishlarni ham namoyish etmoqda. Bu jarayon noyob demografik dividend (aholining 65% 
dan ortig‘i 35 yoshgasha, bu holat ishchi kuchi va mustahkam ichki bozor salohiyatini belgilaydi)ni beradi. 
Infratuzilma uzoq muddatli rivojlanishning asosiy omili hisoblanadi. 2024-2025-yillarda qurilish infratuzilmasiga 
to‘g‘ridan-to‘g‘ri xorijiy investitsiyalar 2,25 milliard AQSH dollarini (umumiy hajmning 4,5%) tashkil etdi va Milliy 
infratuzilma loyihasiga umumiy investitsiyalar 2,3 trillion AQSH dollariga yetdi. Asosiy yo‘nalishlar transport 
infrastrukturasi va shaharlarni rivojlantirish hisoblanadi. Bundan tashqari, yashil energetika va farmasevtika 
sanoatiga ham investitsiyalar jalb etilmoqda.

X U L O S A  V A  T A K L I F L A R
Tadqiqotda Xitoy, Hindiston kabi rivojlanayotgan mamlakatlar tajribalari asosida asosiy kapitalga 

investitsiyalarni moliyalashtirishning o‘ziga xos xususiyatlari tadqiq qilindi. Ushbu rivojlanayotgan mamlakatlarda 
asosiy kapitalga investitsiyalar miqdori 2018-2024 yillarda o‘sish tendensiyasiga ega bo‘lsada, YAIMdagi 
ulushida kamayish kuzatiladi. Umumiy xulosa shundan iboratki, tahlil olib borilayotgan ushbu davlatlarda 
asosiy kapitalga investitsiyalar miqdori oshgan bo‘lsada, investitsiyalarning YAIMdagi ulushi kamayishi salbiy 
xarakterga ega emas, balki iqtisodiyotning yetukligi va sifat jihatdan o‘sishi deb baholash mumkin. Asosiy 
kapitalga yo‘naltirilgan investitsiyalarni moliyalashtirish bo‘yicha rivojlangan mamlakatlar tajribalaridan kelib 
chiqib, O‘zbekiston iqtisodiyotida asosiy kapitalga investitsiyalarni moliyalashtirishni takomillashtirishda 
quyidagi taklif va tavsiyalarni berish mumkin:  sarmoyalarni jalb qilish tamoyilida hududiy yondashuvdan 
ko‘proq tarmoqqa yo‘naltirilgan yondashuvga o‘tish lozim; davlat tomonidan yuqori texnologiyali va eksportbop 
mahsulotlar ishlab chiqarishni rag‘batlantirish zarur; ushbu investitsiya siyosati ustuvor tarmoqlarda - elektronika, 
energetika, yengil sanoat, oziq-ovqat, transport, aloqa va boshqa sohalarda  - eng samarali texnologiya va 
ilmiy tadqiqotlarni talab qiladigan loyihalarga yo‘naltirilmog‘i darkor; korxonalarni qo‘llab-quvvatlash ushun 
soliqlardan turli imtiyozlar berish, jumladan, xorijiy sarmoyador firmalarga firma kapitalini oshirish yoki boshqa 
firmani ishga tushirish ushun qayta investisiya qilingan foydaning 20 foizi miqdorida soliqni qaytarishni amalga 
oshirish. Foyda kamida besh yil davomida qayta investitsiya qilinishi kerak. Agar qayta investitsiya qilingan 
mablag‘lar besh yil ichida qaytarib olinsa, firma soliqlarni to‘lashi kerak. 

